
30.9.2019 O TEU E TI (Hong Sangsoo, 2016, 86 min.)       

CANTARES DE UNA REVOLUCIÓN 
Dirección e guión Ramón LLuís Bande Ano 2018 Duración 80 min.
Lingua Asturiano e castelán Narración e cantares Nacho Vegas
Produción Vera Robert Imaxe Juan A. García
Son directo Antonio de Benito, Óscar de Ávila Montaxe e posprodución Dani Álvarez 
Deseño e mestura de son Óscar de Ávila Distribución De la Piedra Producciones
Cantares, verbas, lugares. Nacho Vegas percorre algúns dos sucesos e espazos
máis significativos da insurrección obreira e campesiña asturiana de outubro de 1934, 
última revolución proletaria en Europa occidental, coa música popular coma mapa e 
as verbas de Belarmino Tomás, presidente do Terceiro Comité Revolucionario, coma 
brúxula.

Xusto n’antes de matala: «¿Di, cómo te llames, guaja?»
Ella dixo puñu n’alto: «Comunista libertaria»

«QUIXEN RECUPERAR O 34 PARA O REARMAMENTO
POLÍTICO FRONTE O DISCURSO DA EXTREMA DEREITA»

Canto hai de continuidade e canto de novidade nesta nova longametraxe, en 
relación aos seus anteriores filmes sobre a memoria histórica en Asturies? Hai 
continuidade. O filme encaixa nunha serie de traballos que se aproximan a esa 
intención de buscar como filmar a memoria democrática. Dende esta perspectiva 
temática, encaixaría con Equí y n’otru tiempu ou con El nome de los árboles. Aínda 
que a abordaxe histórica sexa desordenada e non se cinga á cronoloxía histórica, 
van reconstruíndo unha parte da historia que coido que é moi importante recupe-
rar xa que é moi descoñecida; penso que ese descoñecemento nace dunha amnesia 
provocada, cultivada, que afecta directamente o presente político.

En que sentido? Buscando o achegamento a certos momentos históricos, penso 
que se consegue reconstruír esa parte da nosa historia e facer propostas que inter-
veñan na construción do relato colectivo da esquerda e da identidade asturiana; 
unha revisión, unha mirada atrás especialmente necesaria nestes tempos, dos que 
teño a sensación de que se asemellan cada vez máis aos anos 30 do pasado século. 
Se cadra estamos comezando a pagar ese esquecemento da historia. A actualidade 
política fai máis necesaria ca nunca esta revisión.

Dende este punto de vista, era case inevitable que se achegase antes ou despois 
ao Outubro de 1934. Non se lle prestou atención abonda. Dende Asturies, penso 
que non o contamos ben. Teño a idea de que a Revolución do 34 non pode con-
tarse coma un anexo da folga xeral revolucionaria que se convocara no Estado. 
Tivo unhas características propias que a converteron nunha verdadeira Revolu-
ción, que triunfou ademais durante 15 días, e que condicionou radicalmente, na 
miña opinión, a evolución histórica de Asturies. Non podemos estudar o presente 
sen volver ao 34, onde penso que está a orixe de todo isto. Penso que hai derrotas 
que non convén esquecer, e que ademais forxaron identidade. O 34 é unha delas. 
Aí está o intre fundacional, a orixe da clase obreira asturiana coma suxeito políti-
co e da identidade obreira asturiana coma tal. Fálase pouco da Revolución dende 
esa perspectiva e de como influíu no nivel de violencia da guerra e a posguerra 
en Asturies. Queríame achegar a todo isto. O filme estréase nun momento moi 
importante, en que se están a naturalizar mensaxes de extrema dereita na política 

mainstream e onde semella que esa extrema dereita quere vender o 34 coma orixe 
da Guerra Civil, cando nada ten que ver con iso.

Que foi entón? Foi unha revolución autodefensiva das clases populares do Es-
tado, e da clase obreira asturiana, para defender os avances da República contra 
a extrema dereita, que entrara no Goberno para rematar coa República e para 
organizar unha cruzada nova contra as clases populares. Hai que volver poñer as 
cousas claras nese punto, nun momento en que vivo con preocupación o feito de 
que pase en España o que non pasa noutros países europeos, onde sempre existiu 
un cordón sanitario arredor da extrema dereita. Mesmo a dereita francesa ou ale-
má illaron sempre a extrema dereita e preferiron estar, por exemplo, coa socialde-
mocracia. En España, seguramente por esa Transición que non foi o exemplar que 
se di, logo se naturaliza o discurso da extrema dereita e se asume como posible na 
política, cando a historia nos ensina que a única posibilidade que hai coa extrema 
dereita é combatela.

Como se lle ocorreu achegarse ao cancioneiro revolucionario e a esa posta en 
escena coral, con Nacho Vegas e o coro antifascista Al Altu La Lleva? A música 
popular é un bo xeito de achegarse á revolución. Por unha banda, dáche un ele-
mento celebrativo, non moi exhibicionista, sen que teñas que incidir nel. E, por 
outra, estes cantares teñen a singularidade de que naceron das propias persoas 
revolucionarias. Contan a revolución en primeira persoa, polo que dan a posi-
bilidade de traer ao presente a emoción que xurdía naqueles días. Entendín que 
ninguén era mellor ca Nacho Vegas, porque enlazaba con esa parte tan marcada 
de compromiso e co seu interese pola música popular.

Sen deixar de lado unha das constantes do seu cine: levar a cámara, e o público, 
aos espazos. Si, era importante para min levar os cantares aos espazos. Xeran 
unha relación dialéctica moi importante e varias capas de tempo no plano. Estou 
especialmente orgulloso da secuencia que abre o filme: escoitamos o testemuño 
de Belarmino Tomás sobre a toma dos cuarteis en Sama por unha banda; pola 
outra, vemos o parque de Sama hoxe, co quiosco da música onde estaba a pol-
voreira ao fondo do plano e por outro lado o que eu chamo os herdeiros da Re-
volución: xente que estivo na guerrilla antifranquista, na folga do 63, comunistas 
e socialistas de novo xuntos no mesmo parque recreando a Fronte Popular. Esa 
capacidade que ten o cine de sumar momentos históricos distintos nun único 
plano paréceme importante para achegármonos a historia, non coma un tempo 
pechado, senón coma o tempo en que continuamos.

Entrevista de Gea, J. C. en La Voz de Asturias. Tradución ao galego: Cineclube Pontevedra.


